
Dagsê 

Hoop 2005 gaan vir jou 'n wonderlike jaar wees. Hieronder volg belangrike inligting en jy is baie welkom om enige tyd te skakel. Alles is dalk nog nie so helder en duidelik nie, maar waarskynlik groei ons almal mettergaan tot groter helderheid en duidelikheid. Kom, ons gee ons heelhartig vir die kursus. Slegs op die manier kan ons groei en ook die foute in die kursus raaksien. Hieronder wil ek graag 'n bietjie gestalte gee aan dit wat ons vanjaar gaan doen, maar eers 'n stukkie belangrike inligting.  

Eers belangrike inligting

Langs die pad gaan jy ons nodig kry en daarom moet jy die onderstaande inligting baie goed bewaar. 

· Dosent: Prof Jurie le Roux 

Kantoor: Teologiegebou kamer 2-42

E-pos: jleroux1@mweb.co.za 

Telefoonnommers: 012 420 2358 (UP) en 012 460 1605 (Huis) en 083 419 6808 (Sel)

· Dosent: Prof D Jhuman

Kantoor: Teologiegebou kamer 1-20

E-pos: dirk.human@up.ac.za
Telefoonnommers: 420 3154
boontoe
· Sekretaresse: Mev Elize Henning

Kantoor: Teologiegebou kamer 2-34

Telefoonnommer: 420 2358

E-posadres: otnt@ccnet.up.ac.za
· Telematiese assistent: 

Kantoor: Teologiegebou kamer 2-40

Telefoonnommer: 420 4214

E-posadres 
boontoe
Hoe prakties is die Ou Testament? 

Op die oog af lyk dit of die kursus geweldig praktykgerig is. In een van die inligtingstukke lees ek die volgende: ‘Die filosofie of uitgangspunt van die akademiese program is dat dit die integrasie van teologie en gemeentebediening moet bevorder. Daarom word die program nie eerstens volgens vakke gestruktureer nie, maar volgens bedieningstake’. Hierdie ganse jaar moet alles op die praktyk gerig word. 


Die Ou Testament moet dus ook hierby inval en ‘prakties’ word. Dit is egter nie so maklik nie. Nêrens in die Ou Testament word ons iets oor huisbesoek of die selgemeente of die gemeentelike praktyk geleer nie. Sulke probleme was in die dae van die Ou Testament onbekend. En tog is die Ou Testament nie 'n on-praktiese boek nie. Dit is die boek van die lewe. Dit vertel van mense, gewone mense wat God in hulle lewens ervaar het en oor Hom nagedink en gepraat het. Elke geslag het ook maar gesukkel om God en wêreld te verstaan. Hoe moes hulle God se betrokkenheid by ons menswêreld begryp en beskryf. Soms het hulle gedink hulle weet hoe God en wêreld inmekaarpas. Dink maar aan die wysheidsleraars se optimisme in die boek Spreuke. Soms (meestal?) het Israel getwyfel en geworstel. In die klaagpsalms het hulle dit uitgeskreeu en Job het die vuis vir God gebal. So, die Ou Testament leer ons dalk nie soveel en direk oor die vak Praktiese Teologie nie, maar dit vertel ons enorm veel oor die praktyk van die lewe. En iets hiervan wil ons vanjaar begryp. Dus: om prakties te wees, moet ons die boek van die lewe (die Ou Testament) verstaan. 

boontoe

En die manier waarop ons dit gaan doen, is deur die verinnerliking van die wetenskap. Ons studeer darem aan 'n universiteit en daarom moet ons die wetenskap met groot erns bejeën. Dit is die weg wat tot die dieptes van die Ou Testament kan lei; dit is die manier waarop ons iets van die Ou Testament se grootheid kan ontdek. Ek meen (en dit is maar net so tussen ons) 'n preek is niks anders as verinnerlikte wetenskap nie. Wanneer ons die Ou Testament deur middel van die wetenskap so toe-eien en so ons eie maak, kan ons dit in preekvorm aan ander mense oordra. Dus: om prakties te wees, moet ons die wetenskap ernstig neem. 

Trefwoord: ‘spiritualiteit’ (lees die addendum hieronder)
Een van die trefwoorde in hierdie MDiv.2-kursus is die woordjie spiritualiteit. Ons sou ook die tema van ons kursus kan noem: ‘Die Ou Testament en spiritualiteit’ (soos wat in die prediking oor Abraham en die liturgie neerslag gaan vind). Maar wat bedoel ons met ‘spiritualiteit’? Dit is byna onmoontlik om een klare en finale beskrywing te gee. Volgens my vertoon dit ten minste die volgende elemente: dit fokus op die verhouding tussen God en mens; dit is die nadenke oor hoe 'n gelowige God in sy/haar lewe ervaar; dit wil aan die hand van tekste (in die Ou Testament) gestalte aan hierdie verhouding gee. Dit is baie breed gestel. So breed dat dit ook eintlik niks sê nie. Maar tog gee dit ons beweegruimte om die ryke verskeidenheid van die Ou Testament aan die orde te stel. 

boontoe
Een saak moet ons weer beklemtoon: die Ou Testament het oor 'n lang tyd en in baie verskillende situasies ontstaan en daarom is dit 'n veelkantige boek. Dit bevat selfs botsende sieninge oor dieselfde saak. Abraham se verhouding met Jahwe is byvoorbeeld totaal anders as die van Dawid tydens die vroeë monargie. En die spiritualiteit van die profete wat vir Sagaria 12-14 verantwoordelik was, is totaal anders as die van Amos. Wanneer ons dus oor spiritualiteit en die Ou Testament praat, sal ons hierdie veelkantigheid terdeë in ag moet neem.

Hoe gaan die kursus lyk?

Dit bestaan uit twee groot dele. Deel 1 handel oor die prediking (van Abraham) en ondergetekende is daarvoor verantwoordelik. Deel 2 handel weer oor die liturgie en prof Dirk Human is daarvoor verantwoordelik. Alhoewel dit uit twee dele bestaan, vorm dit 'n eenheid. Die werkopdrag moet asseblief teen einde Maart 2008 se kant ingedien word. Hieronder volg meer gegewens.

Deel 1: Prediking: Hoe sal jy oor Abraham preek? (ongeveer 7-8 bladsye) 

Dit gaan nie oor die preek self nie, maar oor enkele hermeneutiese vrae. Hoe sal jy oor Abraham preek terwyl daar soveel historiese probleme in verband met hom is? Hoe kan daar in die kerk nog enigsins oor hom gepraat word terwyl sy historisiteit moeilik bewys kan word? Ons sal so graag Abraham se lewe presies wil ken, maar ons kan nie. Ons sal Abraham so graag meer histories wil verstaan, maar hy bly as 't ware die heeltyd buite ons historiese greep. Dit is nie net frustrerend nie, maar dit het ook vir die prediking konsekwensies. Kan 'n mens oor iemand preek wat jy nie histories kan ‘bewys’ nie? 


Om hierdie vraag te kan beantwoord, sal daar in die volgende weke amper elke dag studiemateriaal en dagstukkies oor die Abrahamsverhale aan jou gestuur word. Dit is nie so baie werk nie en daarom kan jy sommer nou al die Abrahamsverhale in Genesis 12-25 begin lees. Som dit op en probeer die inhoud van elke hoofstuk onder die knie kry. 


Dit is miskien goed om eers iets oor historiese verstaan te sê. Sommige sal dalk sê dit het niks en net maar niks met spiritualiteit en/of die prediking te doen nie. Vir ons soort verstaan van spiritualiteit is dit egter geweldig belangrik. Ons wil tog vasstel hoe Israel in elke tydsgewrig oor hulle verhouding met God nagedink het. Anders gestel: ons moet Israel se spiritualiteit histories verstaan; jy moet kan aantoon hoe hulle in elke epog van hulle geskiedenis oor God nagedink en oor Hom gepraat het. Of soos in die geval van die taak: jy moet die andersheid van die Abraham se verhouding met Jahwe kan aandui. 


Vervolgens kom ons by Abraham. Sy ervaring van Jahwe is ongelooflik mooi. Dit is so persoonlik. Dit is 'n nabyverhouding. Dan kom die uittog en Jahwe kry politieke dimensies. By die monargie word dit erger: Jahwe word aan een instelling (die koningskap) gebind. Hierop sou die profete baie heftig reageer. Al die dinge het natuurlik geweldige konsekwensies vir ons verstaan van spiritualiteit. 

boontoe

Indien ons ook op die wysheidsleraars, die latere profete, die boek Kronieke, die boek Daniël en ook nog ander se beskrywing van die  verhouding met Jahwe sou let, sou ons ander en verskillende nuanses ontdek het. Elke keer word 'n ander perspektief gestel, elke keer word die een verhouding tussen Jahwe en Israel anders en nuut belig. En om dit te kan raaksien, moet jy jouself egter oefen om histories te dink. 


So van geskiedenis gepraat, is daar ook iets anders wat ek van die hart af moet kry. Ons weet nie soveel van spiritualiteit nie en daarom moet ons na die vroeë kerk en die middeleeue luister. Elke era het sy eie gees. Kuhn sou dit paradigma noem, en Foucault ‘episteme’. Dit is die tipiese gees wat eie aan elke era is en wat die samelewing (ook die kerk) tot en met bepaal. In ons tyd is dit die ekonomiese en bestuurswetenskappe wat die trom slaan. Hiervolgens gaan dit om die uiterlike en die meetbare. Sukses is wat jy kan sien, en hoe groter, beter, blinker hoe suksesvoller is jy. Almal is besig om sy/haar posisie op die sosiale leer te verbeter (uiteraard moet dit gebeur, maar dit moet nie die hooffokus van 'n mens se lewe wees nie). Die inding is om voortdurend besig te bly. So is dit ook in die kerk: hoe meer mense kerktoe kom, hoe meer dinge in die gemeente aangepak word, hoe meer mense betrokke kan raak, hoe blinker dinge kan lyk, hoe suksesvoller is die kerk. Op dié manier word die kerk meer en meer Amerikaans. Op dié manier probeer die kerk om by dit wat ‘in’ is (soos om groot en sigbaar en suksesvol te wees) in te pas. Is dit spiritualiteit? Ek weet nie. So iets kan selfs uiters oppervlakkig wees. In die vroeë kerk en die middeleeue was dit totaal anders. Mense moes hulle juis afsonder vir gebed, vir meditatiesie, vir nadenke oor die Woord. Kan jy dit vandag in 'n gemeente doen? Kan jy vir 'n kerkraad sê dat jy jou vir die volgende dag of wat aan gebed gaan wy? Waarskynlik nie.

boontoe
Om na die werkopdrag terug te keer, die elektroniese studiemateriaal moet as basis vir jou werkopdrag dien. Jy kan enige ander kommentare of teologieë gebruik. Verskaf asseblief aan die einde 'n volledige bibliografie. 

Doel met Deel 1

In die lig van die algemene doel van die MDiv.2-kursus kan ons ons die doelwitte vir die studie van die Ou Testament soos volg formuleer: 

· Om jou te help om histories met die Ou Testament om te gaan. Dit is die beste manier om iets van die Ou Testament se ‘spiritualiteit’ te verstaan. 

· Ons moet met behulp van die Ou-Testamentiese wetenskap iets verstaan van Jahwe se verhouding met Israel en Israel se verhouding met Jahwe. 
· Om hierdie verhouding in 'n bepaalde historiese perspektief te plaas. In die Abrahamsverhale is Jahwe anders ervaar as sêmaar in die boek Daniël. Hierdie andersheid of dan veelkantigheid van hierdie verhouding wil ons graag histories verstaan. 

· Om uit die magdom inligting 'n sinvolle geheel vir jouself te maak. 

· Om jou huidige vaardigheid en vermoë om oor die Ou Testament te preek, te ontwikkel.

· Om al hierdie inligting sinvol vir die bediening te maak. Anders gestel: jy moet al hierdie inligting sinvol in al die vier groot bedieningstake van die kerk (erediens en liturgie, prediking en lering, dienswerk en pastoraat asook koinonia) kan integreer. 

· Die tongtippie-toets is of hierdie kusrus jou met die daaglikse bedieningspraktyk gaan help of nie. Indien nie, het die kursus misluk. Dit is daarom baie belangrik dat ons albei sal probeer om 'n sukses daarvan te maak. 

boontoe
Voorgeskrewe werk

Om nou met 'n goeie en 'n getroosde gemoed Deel 1 van hierdie Ou Testament-kursus suksesvol te voltooi, hoef jy maar net die volgende te bestudeer:  

· Die studiebriewe: dit is die belangrikste onderrigmedium. Hierin sal jy gereeld materiaal en ook verwysings kry wat jou kan help om die werkopdragte voltooi. Meer nog: om die Ou Testament sinvol in die bediening te kan gebruik. 

· Dagstukkies: dit is bedoel om die sogenaamde kloof tussen teorie en praktyk te oorkom.

· Ou Testament Nuusbriewe: dit kan jou ook help. Veral nuusbrief nommer 14 wat oor Von Rad en die geskiedenis handel. Skryf aan my en ek stuur dit vir jou. Dit is by www.otnet.net te kry – kliek op nuusbriewe.

· Die volgende boeke: 

** Die Ou Testament 

** Enige teologie van, inleiding in of kommentaar op die Ou Testament wat jy tot nog toe gebruik het. 

**Albertz, R 1992. Religionsgeschichte Israels in alttestamentlicher Zeit, 1 & 2. Göttingen: Vandenhoeck & Ruprecht. Of in Engels: The history of Israel’s religion. Dit is 'n uitstekende werk. Die Engelse uitgawe is nie so duur nie, maar as jy dit koop, moet jy werklik groot erns daarmee maak. Dit is nie so 'n maklike boek nie en dit gaan nogal baie van jou vra. 

** Alle boeke waarop jy jou hande kan sit en wat nuttig en kettervry is, en wat jou kan help om histories met die Ou Testament om te gaan. 

boontoe
Kontakgeleentheid (einde Maart 2008)

Tydens hierdie kontakgeleentheid sal ons die volgende doen: 

· Genesis 1-11 vinnig deurgaan. Ons gaan Hebreeus lees en bring daarom die Hebreeuse Bybel saam.

· Genesis 12-25 in groter besonderhede bespreek. Ons gaan Hebreeus lees en bring daarom die Hebreeuse Bybel saam.

· Die tema bespreek. Elkeen sal ’n kans om sy/haar voorstel met die groep te deel. 
Eksamen

Jy moet nog boonop 'n eksamen ook doen en ek sal jou later daaroor inlig.

JleR

Deel 2: Werkopdrag vir Prof Dirk Human van 7-10 bladsye

Onthou ook hierdie werkopdrag moet saam met bogenoemde teen einde Maart ingedien word. Prof Human skryf soos volg:

Inleiding

Die bedoeling is dat hierdie gedeelte by die bogenoemde van Prof Jurie le Roux aansluit. Alhoewel die werksomvang beperk is, het die leerdoelwitte hiervan ten doel om studente te help om verder op die internet artikels te soek wat hulle sal help met die prediking en Liturgie vanuit die invalshoek van die Psalms (Ou Testament).

Leerdoelwitte vir Deel 2

Na die bestudering van hierdie studie-eenheid behoort die student in staat te wees om:

· deur die eksemplariese eksegese van enige psalm, in hierdie geval Psalm 97 of 98, ‘n preek vanuit die Ou Testament voor te berei;

· ‘n breë oorsig oor die Psalmboek se inleidingsvraagstukke te kry ter wille van die Psalms se aanwending in die prediking en die liturgie;

· die rol wat Psalms in die liturgie van die erediens in te studeer, te beheers en in te oefen.

Werkopdrag vir Deel 2 (ongeveer 7-10 bladsye)

· Doen met die hulp van ten minste 3 goeie wetenskaplike kommentare eksegese van Psalms 97 of 98:

· Maak ‘n preekskets met inleiding, liggaam en slot (die preekhoef nie volledig uitgeskryf te word nie); die preektema moet duidelik na vore kom. Ek is nie geïnteresserd in die verklaring van Hebreeuse woorde of struktuuranalises van die teks nie. Goeie eksegese sal die Psalm goed kan indeel in boustene – op grond van formele en inhoudelike kriteria - wat vir die prediking tot nut is.  

· Berei ‘n volledige liturgie van die erediens voor waarin jy die rol van Psalms maksimaal kan benut. Jou preek is dus deel van hierdie liturgie.

Vir verdere bronne soos kommentare en inleidings oor die Psalms kan u kyk onder: Boeke in die AIS

Kontakgeleentheid (einde Maart 2008)

Hierdie kontakgeleentheid sal in die vorm van ‘n seminaargeleentheid gehou word. Op die dag sal ons op twee sake fokus:

· Bespreking van inleidingsprobleme en teologie van die Psalms;

· Lewering van almal se preeksketse en groepsdiskussie;
· Elkeen sal die geleentheid he om sy skets met die groep te toets.
Hiervoor moet u voorberei. Daarvoor skryf ek ‘n aantal artikels voor, maar u kan ook ander plaasvervangende artikels lees. U moet ten minste 180 bladsye lees ter voorbereiding. Dit sal tegelykertyd met die preekvoorbereiding help:

Voorgeskrewe literatuur 

Burger, J A 1987. “Die Psalms” in Burden, J J (red). Tweegesprek met God, 9-40. Kaapstad: Tafelberg

Human, D J 1999. Die literêr historiese lees van 'n teks. Skrif en Kerk 20/2, 354-368. 

Limburg, J “Psalms, Book of, in Freedman, D N et al 1992. The Anchor Bible Dictionary. Volume 5, 522-536.

Smith, M S 1992. The Theology of the redaction of the Psalter: Some observations. Zeitschrift für die Alttestamentliche Wissenschaft 104, 408-412. 

Wilson, G H 1992. The shape of the book of Psalms. Interpretation 46/2, 129-142.


U kan enige plaasvervangende literatuur lees wat u op die Reader van die Psalms (op die web) kan vind.

Eksamen

Vir die eksamen aan die einde van die jaar is die volgende voorgeskryf:

Davis, EF & Hays RB 2003. The Art of reading Scripture. Grand Rapids, MI,: Eerdmans, 1-54.

(Hierdie bron sal by die kontaksessie beskikbaar gestel word).


Geniet die voorbereiding en die verinnerliking van die wetenskap in die prediking en liturgie!

DJH

Onthou, onthou, onthou

Baie jare gelede toe ek nog by Unisa was, het ons lank oor die ‘volwasse student’ gesels. Hoe moes hy/sy lyk? Daar was 'n klomp antwoorde, maar die een wat ek nogsteeds onthou, het van 'n sielkundige gekom. Hy het gesê 'n volwasse student is iemand wat baie kan lees en studeer, maar dan die vermoë het om alles te integreer; iemand wat die nodige inligting uit 'n magdom leeswerk kan neem en dit dan netjies in 'n werkopdrag of 'n proefskrif kan integreer. Ons moet almal altyd na dié soort volwassenheid te streef want dit kom nie vanself nie.

Ons hoor graag van jou, ook as jy net sommer wil gesels of van iets wil vertel. En as jy voorstelle ter verbetering van die kursus het, hoor ek ook baie graag van jou. 

boontoe
Lekker werk. 

Vriendelike groete 

Jurie le Roux (ook nms Prof Dirk Human)

jleroux1@mweb.co.za  

Addendum
Spiritualiteit en teologie – die fynbalans.

Die kerk moet daarteen waak om nie so op sosiale probleme en transformasie te fokus dat een baie belangrike taak vergeet word nie: sy verantwoordelikheid teenoor die teologiese wetenskap.
Die uitdaging: die fynbalans tussen geloof en rede

Die kerk moet die noue band tussen spiritualiteit en teologie, geloof en rede, kritiese teologie en geloof koester en as 't ware in balans te hou. Dit is immers die N G Kerk wat die teologiese wetenskap in dié land begin het en die intellektuele vorming van die predikant beklemtoon het. Dit is daarom die N G Kerk se taak om te wys hoe kritiese wetenskaplike insigte vir die pastoraat getem en die kritiese Bybelwetenskap vir die prediking makgemaak kan word. 

Die dilemma: alles het verander

Universiteitsonderrig is lank nie meer net beroepsvoorbereiding nie, maar behels heelwat meer. Universiteitsonderrig aan teologiestudente het die vorming van die intellektuele en wetenskaplike vermoëns van die student ten doel: tersiëre onderrig is pas universitêr van aard wanneer 'dit plaasvind in die milieu van navorsingsbedrywighede' en wanneer dit 'die gees van kritiese bevraagtekening (en) van verbeeldingryke vernuwing' weerspieël en 'van avontuurlike ontdekking op die grense van die onbekende' getuig (Rossouw 1993:34); aan akademiese skoling word ook 'vrye verbeelding, kritiese bevraagtekening en innoverende vermoë' gekoppel (Rossouw 1993:43); wat deurgaans bevorder moet word, is 'n 'vrye, skeppende denke wat die lewensbloed van die universiteit is' (Rossouw 1993:73); aan die universiteit moet die student dus met 'intellektuele denkvaardighede' toegerus word (Rossouw 1993:34); 'akademiese vakkundigheid en intellektuele kreatiwiteit' geld as primêre doel (Rossouw 1993:36); gevolglik is die universiteit inderdaad 'n 'agent vir kennisvernuwing en kennisoordrag' (Rossouw 1993:41); universiteitsopleiding verskil van tegnikon-opleiding; daar is 'n hemelsbreë verskil tussen 'die opvoeding van beroepsbekwame intellektuele' en 'die afrigting van funksionele praktisyns' (Rossouw 1993:17). Veel word gevra en teologiese opleiding mag nie terug tree nie.


Miskien is daar ook iets anders: die Aufklärung en die invloed daarvan op die negentiende eeuse Bybelwetenskap het ons (en Afrika) verbygegaan. En dalk is daar nog iets: ons het nie, soos Karl Barth, sou sê, 'n erotiese dors na kennis, veral teologiese kennis nie (Vgl 'n buitelander se siening van ons: ‘Hy was 'n tipiese Afrikaner, het nooit 'n boek gelees nie, het van sport op televisie gehou – rugby, boks, sokker – doodnormaal dus’ (Reybrouck, 2003:226)


Wat moet die N G Kerk dan doen? Beklemtoon die vreugde van verstaan en die vreugde van mistieke eenwording met God.

boontoe
Die vreugde van verstaan

'n Mens sien iets hiervan die skolastiek en die mistiek. Albei is in die geloof gegrond, maar die een wil bewys en die ander aanvaar. Die skolastiek was die stelselmatige aanwending van die rede en die wysbegeerte om die geopenbaarde waarhede van die Skrif te verstaan, sistematies uiteen te sit en die redelike basis daarvan te bewys. Anselmus van Kantelberg wou nie net glo en aanvaar nie, maar alles rasioneel begrond. Met behulp van die ratio wou hy bewys dat God bestaan soos wat hulle dit geglo het. Vir Anselmus is die ratio nie iets afsonderlik wat teenoor die geloof staan nie, maar vorm die Christelike geloof die grondslag van alles. Trouens, die geloof self strewe na verstaan (‘fides quaerens intellectum’); wat geglo word, moet ook verstaan word; wat verstaan word, is as 't ware die konsekwensie van die geloof (‘credo ut intelligam’). Vir Anselmus gaan dit dus hoegenaamd nie om 'n koue rasionele verstaan van God of die geloof nie, maar om 'n verstaan wat deur die geloof aangevuur word: ‘the “quaerere intellectum” is really immanent in “fides”’ (Barth 1962:16).


En wanneer iemand verstaan, is daar vreugde. Intense vreugde omdat wat die gelowige glo hy ook nou verstaan. Volgens Anselmus is dit ook wat die patres gedoen het. Hulle het die gelowige die vreugde van 'n ‘bewese geloof’ gegee. 

Die vreugde van eenwording met God 

In die mistiek speel verstaan geen rol nie. Alle aandag word op innerlike ervaring gefokus. Anders gestel: op die siel wat na God hunker. So wou Meister Eckhart God volkome besit het. Om dit te kon bewerkstellig, moes die gelowige na binne trek en die Seun diep binne-in sy siel ontvang; dit was asof die Seun van God binne-in die siel gebore word; so intens was dié ervaring dat dit was asof die siel soos kind in die hart van God gebore word; dit was asof die Vader, die Seun en die Heilge Gees tot 'n eenheid binne-in die siel ‘versmelt’ en daar geen verskille tussen hulle meer bestaan nie. 


'n Enorme blydskap word ervaar wanneer hierdie eenheid, hierdie unio mystica binne-in die siel plaasvind en 'n diepe geluk 'n mens oorspoel. Hierdie mistieke eenheid tussen God en siel lei tot 'n onmeetlike vreugde. Alvorens dit kan gebeur, moet die siel egter eers ‘leeggemaak’ en ‘uitgebrand’ word. Alles wat menslik, sleg en sondig is, moes uit die hart geban en die eie ek gedood word. 


Onderliggend hieraan was die twaalfde eeuse skolastieke teologie van die gewete. Baie moeite is in dié tyd met die ‘leer van die gewete’ gedoen. Hiervolgens was die gewete iets goddeliks wat na die sondeval in die mens oorgebly het en wat hom die goeie laat doen het. Meister Eckhart het hierdie teologie met die siel verbind. Die siel bind die geskape mens aan die ongeskape God; dit kom van God af en verlang daarom altyd weer na God terug; dit is uit God gebore en daarom altyd die intense hunkering na God; dit is soos 'n vuur in die mens wat eers in God bedaar en stil word. 

Die Ou Testament: die ervaring van Jahwe 

In die Ou Testament is daar 'n merkwaardige fynbalans tussen ervaring en teologiese nadenke. Of soos Westermann sou sê:  . 

Miskien moet 'n mens sê dié Ou Testament wat die afgelope twee honderd jaar deur die kritiese Bybelwetenskap (of: die historiese kritiek) ‘oopgemaak’ is.


Die ervaring van Jahwe in die enkeling se lewe: Aangrypend word dit in Abraham se lewe gesien. God laat Hom in die gewone dingetjies van elke dag ken: Hy verbind Hom aan die node en die behoeftes van gewone mense; Hy fokus op dit wat vir hulle belangrik is. 


Die ervaring van Jahwe in die tempel: In die tempel was die teenwoordigheid van Jahwe so reëel dat dit intens ervaar kon word. Meer nog: dit het iets aan mense gedoen. Pragtig verwoord die psalmskrywer hierdie ‘iets’ met die beeld van die mossies: ‘Selfs ’n mossie het ’n nes, en ’n swaeltjie ’n plek vir haar kleintjies ...’ (84:4). Soos 'n mossie kalm en rustig in die tempeldak nes gemaak het, en onbekommerd haar kleintjies versorg, so was die gelowige wat die nabyheid van die Here ervaar het. En wanneer dié ervaring ontbeer word, word die lewe (volgens Ps 42) ondraaglik. Dan is 'n mens soos 'n bok in 'n dorre streek: ‘Soos ’n wildsbok smag na waterstrome, so smag ek na U, o God’ (Ps 42:2). 

Die Ou Testament: 'n deurdagte teologie

Israel se antwoord op die Jahwe-ervaring was 'n fyn deurdagte teologie. Deel van hulle reaksie was 'n geskiedsbeskouiing en geskiedswerke. Waar alles begin het, is onseker. Of dit nou die Jahwis (in die tyd van Dawid/Salomo) of die Jerusalemse gemeenskap (in die tyd van Manasse) was wat die grondslag gelê het, maar die ontstaan en groei van die Pentateug is 'n unieke gebeurtenis. Hierin vertel Israel sy verhaal, maar dit is anders; dit gaan nie om belangrike konings en leiers nie, maar om Jahwe en sy geskiedenis met Israel; dit gaan om unieke verstaanspoging van Israel om hulle self in die lig van Jahwe se geskiedenis met hulle te verstaan. En as die einde van die Suidryk naderkruip en die Babiloniërs alles in 586 vC vernietig, blyk die veerkrag van Israel se teologiese refleksie op 'n merkwaardige manier. In dié tyd, of dalk net daarvoor, begin die Deuteronomis met 'n in-diepte-besinning oor al die lyding en verwoesting wat hy rondom hom sien. Dit word uiteindelik 'n geskiedswerk (Dt, Jos, Rigt, Sam, Kon) met 'n skuldbelydenis: Israel se ontrou het tot sy ondergang gelei. En as die Kronis 'n eeu of wat later die Deuteronomis plek-plek woord vir woord oorskryf, lyk alles dieselfde (as in Sam/Kon), maar tog was dit ook heeltemal anders. Op 'n vernuftige manier het die Kronis dieselfde stof gebruik om Jahwe se koningsheerskappy aan die tweede tempel te verbind. So is die hele Ou Testament 'n teologies-gestilleerde antwoord op 'n ervaring van Jahwe in die verlede. 

'n Nuwe persoonlike vroomheid rondom 'n boek

Die vroeg-hellenistiese era (330-250 vC) het tot geweldige nuwe denke in Israel gelei: 'n nuwe spiritualiteit het ontstaan. Die hart van hierdie nuwe spiritualiteit was 'n boek. Meer nog: geestelike groei was aan 'n boek (die Tora of die gekanoniseerde Pentateug) gekoppel. Hierdie 'boekgodsdiens' het 'n totaal nuwe dimensie aan die geloofslewe verleen. Die persoonlike verhouding met Jahwe moes deur die Tora verinnig word. Anders gestel: die Tora was die 'medium' waardeur die ontmoeting tussen God en die gelowige moes plaasvind. Deur die Tora het God baie naby aan elke gelowige gekom. In die omgang met die woord kon Israel Hom ervaar.


Die gelowige kon die woorde van die Tora vertrou: 'want ek vertrou op u woord' (Ps 119:43); 'ek stel my vertroue in u gebooie' (Ps 119:66); 'By U skuil ek, U beskerm my, in u woord stel ek my vertroue' (Ps 119:114). Wie dit gelees het, het blydskap ervaar: 'Dit gaan goed met die mens … wat in die woord van die Here sy vreugde vind, dit dag en nag oordink' (Ps 1:1-2). Wie op die woord vertrou het, kon op die toekoms hoop: 'Ek sien verlangend uit na die vervulling van u belofte' (Ps 119:82). Dit het riglyne vir die alledaagse lewe verskaf: 'U woord is die lamp wat my die weg wys, die lig op my pad' (Ps 119:105). Oor en oor word van die liefde vir die woord vertel: 'Hoe lief het ek u wet! Dit bly my elke oomblik by' (Ps 119:97); 'U woord is baie suiwer, ek het dit lief' (Ps 119:140). En as die psalmskrywer hom nou eenmaal in God se woorde verloor het, geniet hy dit met oorgawe. Selfs al gaan dit sleg verlustig hy hom nog daarin : ‘Al oorval angs en benoudheid my, in u gebooie bly ek my verlustig’ (Ps 119:143). Wie die woord uitleef, is 'n gelukkige mens: 'Om volgens u verordeninge te lewe, gee my meer vreugde as al die rykdom van die hele wêreld' (Ps 119:14). Die Tora het rigting aan die lewe gegee: ' … ek (het) gedwaal, maar nou hou ek my aan u woord' (Ps 119:67). Met woorde wat in die oorspronklike amper eroties klink, word 'n intense verlange beskryf: ‘Met my hele wese smag ek na u gebooie, verlang ek daarna’ (Ps 119:131). 

Behou die fynbalans tussen geloof en rede beklemtoon die vreugde van verstaan en gemeenskap met God 

